
Nəsimi rayon məktəblilərinin 
yay istirahəti  

 � Yeniyetmə və gənclərin asudə vaxtlarının, 
onların istirahətinin təşkili hər zaman Nəsimi 
Rayon İcra Hakimiyyətinin diqqət mərkəzində 
saxlanılır.Tətil günlərində uşaq və yeniyetmələrin 
asudə vaxtlarının səmərəli təşkili, onların zərərli 
vərdişlərdən uşaqlaşdırılması, istirahət müddətində 
məktəblilərin bilik səviyyələrinin, dünyagörüşünün 
artırılmasına kömək göstərilməsi üçün rayon 
icra hakimiyyətinin təşkilatçılığı ilə orta məktəb 
şagirdləri üçün bir sıra tədbirlər təşkil olunub. 

Nəsimi Rayon İcra 
Hakimiyyətinin təşkilatçılığı 
ilə 200 nəfər məktəblinin 
Muzey Mərkəzində yerləşən  
muzeylərə ekskursiyaları 
davam edir. C.Cabbarlı adına 
Azərbaycan Dövlət Teatr 
Muzeyində uşaqlara 1934-cü 

ildə yaradılmış Teatr Muzeyi 
haqqında ətraflı məlumat veri-
lib. Bildirilib ki, 1935-ci ildən 
məşhur Azərbaycan drama-
turqu Cəfər Cabbarlının adını 
daşıyan muzeyin fondlarında 
117 mindən çox eksponat 
saxlanılır. Bu eksponatlarda te-

atrımızın bir əsrdən çox tarixi 
əks olunub.

 Daha sonra  məktəblilər   
Azərbaycan İstiqlal 
Muzeyində  olublar.  Eks-
kursiya zamanı məktəblilərə 
bildirilib ki, hazırda 20 mindən 
çox eksponatı olan muzeyin 
əsası 1991-ci il yanvarın 9-da 
qoyulmuşdur.  Azərbaycan 
xalqının müstəqilliyi uğrunda 
mübarizəsini qədim dövrlərdən 
bu günə kimi işıqlandıran mu-
zeyin zallarında Azərbaycan 
tarixinin qədim dövrlərdən XX 
əsrin əvvəllərinə qədərki döv-
rü, eləcə də ümummilli lider 
Heydər Əliyevin fəaliyyəti bu 
zalda öz əksini tapmışdır. 

Azərbaycan Musi-
qi Mədəniyyəti Dövlət 
Muzeyində də məktəblilərə  
muzeyin əsas məqsədi və 
vəzifələri,  Azərbaycan musiqi 
tarixi ilə bağlı materialların 
toplanılması, saxlanılması, 
araşdırılması, təbliği barədə 
məktəblilərə məlumat verərək 
bildirilib ki,  muzeyin fondun-
da 50 mindən çox eksponat 
toplanmışdır. Muzeydə nüma-
yiş olunan  Azərbaycan milli 
musiqi alətləri məktəblilərin 
marağına səbəb olub. 

* * *

  Yay istirahəti tədbirləri 
çərçivəsində, həmçinin Nəsimi 
rayonunun təhsildə və idmanda  
fərqlənən, eləcə də aztəminatlı 
ailələrdən olan 120 nəfər 
məktəblisi "Azərbaycan Xəzər 

Dəniz Gəmiçiliyi" QSC-nin 
yeni, müasir "Üfüq" gəmisi ilə 
Bakı buxtasında gəzintisi təşkil 
olunub. 

Uşaqlara məlumat ve-
rilib ki, yüksək komfortlu 
"Üfüq" gəmisi 2016-cı ildə 
istifadəyə verilib. Bu gəmi 
Xəzər hövzəsində ən müasir 
və qabaqcıl sənaye müəssisəsi 
olan Bakı Gəmiqayırma 
Zavodunda Azərbaycan 
Xəzər Dəniz Gəmiçiliyinin 
sifarişi ilə tikilən ilk gəmidir. 

Burada dəniz səyahəti və 
gəzintilər üçün hər cür şərait 
vardır.    Uşaqlar və onların 
müəllimləri Bakı buxtasından  
Dövlət Bayrağı meydanını, 
buradakı "Kristall zalı"nı, 

yeniləşən Bakı Bulvarı-
nı, şəhər mərkəzində yeni 
istifadəyə verilmiş və əsaslı 
təmir olunmuş bina və digər 
obyektləri müşahidə ediblər. 
Bütövlükdə isə muzeylərlə 
tanışlıq və dəniz gəzintisi 
məktəblilərin yaddaşında xoş 
izlər buraxıb, onların müəllim 
və  valideynlərinin böyük 
razılıqlarına səbəb olub. 

R. TAHİR, "Xalq qəzeti"

 � Azərbaycan Respublikası Əmək və 
Əhalinin Sosial Müdafiəsi Nazirliyi (ƏƏSMN) 
tərəfindən sağlamlıq imkanları məhdud uşaqların 
xaricdə ixtisaslaşmış bərpa müalicəsinin təşkili 
işləri davam etdirilir. Nazirlik qeyd olunan 
uşaqlardan daha 24 nəfərini valideynlərindən 
birinin müşayiəti ilə Türkiyə Respublikasına 
ixtisaslaşmış bərpa müalicəsinə göndərib. 

Tədbirdə uşaqların 
valideynləri ölkəmizdə 
sağlamlıq imkanları məhdud 
uşaqların sosial müdafiəsi, 
habelə tibbi-sosial reabilita-
siyası istiqamətində həyata 
keçirilən tədbirlərdən razı 
qaldıqlarını vurğulayıblar. 
Onlar övladlarının sağ-
lamlıqlarının bərpasına, bu 
məqsədlə xaricdə ixtisaslaşmış 
bərpa müalicəsinin təşkilinə 
göstərdiyi yüksək diqqət və 
qayğıya görə Azərbaycan Pre-
zidenti cənab İlham Əliyevə 
minnətdarlıqlarını ifadə 

ediblər. 
Yolasalma mərasimində 

Əmək və Əhalinin Sosi-
al Müdafiəsi Nazirliyinin 
Əlillərin sosial müdafiəsi 
siyasəti şöbəsinin müdiri 
Saday Abdullayev göndərilən 
uşaqların Türkiyənin Dənizli 
bölgəsində yerləşən Nobel 
Tibb Mərkəzində fizio-
terapevtik müalicə kursu 
keçəcəklərini bildirib və 
deyib: "Həmin mərkəz əlilliyi 
olan şəxslərin və sağlamlıq 
imkanları məhdud uşaqla-
rın tibbi reabilitasiyası üzrə 

ixtisaslaşmış müəssisədir. 
Bizim göndərdiyimiz uşaq-
lar və onların valideynləri 
də həmin mərkəzdə 5 ulduz 
oteldə yerləşdiriləcək və uşaq-
lara qabaqcıl fizioterapevtik 
müalicə metodları əsasında 
reabilitasiya xidmətləri 
göstəriləcək. Uşaqların 
valideynləri də reabilitasiya 
tədbirlərinə cəlb ediləcəklər". 
S.Abdullayev diqqətə çatdırıb 
ki, cari ilin ötən dövründə 
ƏƏSMN tərəfindən 128 nəfər 
bu təbəqələrdən olan şəxs 
xaricə ixtisaslaşmış bərpa 

müalicəsinə göndərilib. On-
lardan 70 nəfərini əlilliyi olan 
şəxslər, 58 nəfərini sağlamlıq 
imkanları məhdud uşaqlar 
təşkil edib.  Şöbə müdiri 
qeyd olunan insanların sosial 
müdafiəsi və reabilitasiyası 
məqsədilə digər istiqamətlərdə 
də tədbirlərin həyata keçirildi-
yini bildirib: "Hazırda nazir-
liyin "2016-cı il üçün əlilliyi 
olan şəxslərin və sağlamlıq 
imkanları məhdud uşaqların 
sosial müdafiəsi və reabilitasi-
yası Proqramı" icra edilir. Bu 
proqram çərçivəsində həmin 

şəxslərin reabilitasiya yönüm-
lü sosial xidmətlərlə təmin 
edilmələri, onlar arasında 
idman tədbirlərinin keçirilməsi 
və beynəlxalq yarışlarda iştirak 
etmələrinə şərait yaradılması, 
onların istirahətinin təşkili, 
sosial-məişət problemlərinin 
həllinə köməklik göstərilməsi 
və digər istiqamətlərdə də işlər 
aparılır".

Zərifə BƏŞİRQIZI, 
"Xalq qəzeti"

ƏƏSMN uşaqları 
Türkiyəyə ixtisaslaşmış 
bərpa müalicəsinə göndərib

Azərbaycan və Türkiyə xarici işlər 
nazirləri ölkələrimiz arasındakı 

əlaqələrə dair müzakirələr aparıblar 
 � Azərbaycanın xarici işlər naziri Elmar Məmmədyarovun avqustun 2-də 

türkiyəli həmkarı Mövlud Çavuşoğlu ilə telefon danışığı olub. 

Xarici İşlər Nazirliyinin mətbuat 
xidmətindən AZƏRTAC-a bildiriblər ki, telefon 
danışığı zamanı nazirlər ikitərəfli əlaqələrə, 
regional və beynəlxalq gündəliyə aid məsələləri 
müzakirə ediblər. 

Elmar Məmmədyarov Türkiyə xalqının 
demokratik iradəsi və dövlətin konstitusi-

on əsaslarına qarşı xain çevriliş cəhdinin 
qəbuledilməz olduğunu bir daha bildirib. 
O, Azərbaycanın qardaş ölkə kimi daim 
Türkiyənin yanında olduğunu vurğulayıb.

Mövlud Çavuşoğlu Azərbaycanın 
dəstəyinin və atdığı addımların yüksək 
qiymətləndirildiyini söyləyib.  

Konstitusiya Məhkəməsi 
Palatasının növbəti iclası 

 � Azərbaycan Respublikası Konstitusiya 
Məhkəməsi Palatasının növbəti iclası keçirilib.

Konstitusiya 
Məhkəməsinin mətbuat 
xidmətindən AZƏRTAC-a 
bildiriblər ki, iclasda 
Azərbaycan Respublikası 
Konstitusiyasının 130-cu 
maddəsinin VII hissəsinə və 
“Konstitusiya Məhkəməsi 

haqqında” Qanunun 7.1-
ci maddəsinə əsasən, 
Azərbaycan Respublikası 
Mülki Məcəlləsinin 965.2.2-
ci maddəsinin Azərbaycan 
Respublikası Konstitusiya-
sının müvafiq maddələrinə 
uyğunluğunun yoxlanılmasına 

dair Azərbaycan Respub-
likası insan hüquqları üzrə 
müvəkkilinin (ombudsmanın) 
sorğusuna baxılaraq icraa-
ta qəbul edilməsi haqqında 
qərardad çıxarılıb. 

Sorğuya mahiyyəti üzrə, 
tərəflərin iştirakı ilə Konstitu-
siya Məhkəməsi Plenumunun 
avqustun 29-na təyin edilmiş 
iclasında baxılacaq.   

Kubalı musiqiçi: Dinləyici 
auditoriyasında müxtəlif yaşda 

olan insanları görmək çox gözəldir

 � Qəbələ festivalının proqramı çox 
zəngindir. Tamaşaçılar hər gün kamera musiqisi 
zalında və açıq havada keçirilən 2-3 konsertdə 
iştirak etmək imkanına malikdirlər. Əsas 
odur ki, keçirilən konsertlərə dinləyicilərin 
marağı böyükdür. Hər konsertdə 1000-dən çox 
tamaşaçının iştirak etməsi böyük uğurdur.

Bu sözləri AZƏRTAC-a 
müsahibəsində Heydər Əliyev 
Fondunun təşkil etdiyi VIII 
Qəbələ Beynəlxalq Musi-
qi Festivalında çıxış edən 

Kubanın “Jovenes Clasikos 
Del Son” Ansamblının rəhbəri 
Joze Manuel Rodrigues Arias 
deyib. O, festivalın yüksək 
səviyyədə keçməsi üçün hər 

kəsin əlindən gələni etdiyini 
bildirib: “Heç bir festival-
da belə gözəl təşkilatçılığın 
şahidi olmamışam. Dinləyici 
auditoriyasında müxtəlif 
yaşda olan insanları görmək 
çox gözəldir. Burada biz həm 
gənclərin, həm də yaşlı nəslin 
nümayəndələrinin iştirakının 
şahidi olduq. Çox ölkələrdə 
belə hala rast gəlinmir, audi-
toriyanı adətən yaşlı insanlar 
təşkil edir. Amma Qəbələdəki 
musiqi tədbirində gənclər 
çoxluq təşkil edir”.

Kubalı musiqiçi de-
yib: “Festivalın Qəbələdə, 
yaşıl meşəli dağlar arasın-
dakı mənzərəli məkanda 
keçirilməsi mükəmməl 
ideyadır. Burada olmağı-
mızdan şərəf hissi duyuruq. 
Qəbələdə insanların bizə 
isti münasibətini gördük. 
Konsertdə tamaşaçıların 
bizimlə bərabər rəqs etməsi 
hər kəsə xoş təsir bağışladı”.

 � Avqustun 3-də Rio-de-Janeyrodakı 
Olimpiya kəndində Azərbaycan bayrağının 
qaldırılması mərasimi keçirilib.

Gənclər və İdman Nazir-
liyinin mətbuat katibi Səmayə 
Məmmədova AZƏRTAC-a 
bildirib ki, mərasimdə 
Azərbaycan Respublikası 
Baş nazirinin birinci müavini 

Yaqub Eyyubov, gənclər və 
idman naziri Azad Rəhimov, 
Azərbaycan Milli Olimpiya 
Komitəsinin vitse-prezidenti 
Çingiz Hüseynzadə, ölkəmizin 
Braziliyadakı səfiri Elnur 

Sultanov, TASS İnformasiya 
Agentliyinin baş direktoru-
nun birinci müavini Mixail 
Qusman, digər rəsmilər, 
nümayəndə heyətinin üzvləri, 
o cümlədən federasiyaların 
rəhbərləri, idmançılarımız, 
XXXI Yay Olimpiya Oyun-
larının Təşkilat Komitəsinin 
təmsilçiləri iştirak ediblər. 

Mərasimdə Braziliya-
nın milli rəqslərinin ifasın-
dan sonra Olimpiya himni 
səsləndirilib. 

Olimpiya Kəndinin meri, 
basketbol üzrə ikiqat Olimpiya 
çempionu Janet Alkeyn çıxış 
edərək idmançıları salamlayıb, 
onlara uğurlar arzulayıb. 

Sonra Azərbaycan 
nümayəndə heyətinin rəhbəri 
İlham Mədətov J.Alkeynə 
xatirə hədiyyəsi təqdim edib.

Daha sonra Azərbaycanın 
dövlət himninin müşayiəti ilə 
bayrağımız qaldırılıb. 

Həmin gün Azərbaycan 
ilə eyni zamanda Lixtenşteyn, 
Kolumbiya, Çin Taypeyinin 
də bayraqlarının qaldırılması 
mərasimi keçirilib.

Mərasimdən sonra 
Azərbaycan nümayəndə 
heyətinin rəhbərləri idmançı-
larımızın qaldıqları otaqlarla 
tanış olublar.

Məlumat verilib ki, 
Türkiyə, Sloveniya və Por-
tuqaliya idmançıları da 
Azərbaycanın olimpiyaçıları 
ilə bir binada qalırlar. 

Baş nazirin birinci 
müavini Yaqub Eyyubov, 
nazir Azad Rəhimov və digər 
rəsmilər idmançılarla görü-
şüb, onlara uğurlar arzula-

yıblar.
XXXI Yay Olimpiya 

Oyunlarının rəsmi açılış 
mərasimi avqustun 5-də 
keçiriləcək. Olimpiadada 
ölkəmizi idmanın 18 növü 
üzrə 56 atlet (57 lisenziya) 
təmsil edir. İdmançılardan 
36-sı Olimpiya Oyunlarına ilk 
dəfə qatılıb. Rio-de-Janeyroda 
Azərbaycan güləş, gimnastika 
və boks olmaqla, üç hakimlə 
də təmsil olunacaq. 

Azərbaycan XV Yay 
Paralimpiya Oyunlarında isə 
24 idmançı ilə təmsil olunacaq. 
Paralimpiyaçılarımız “Rio-
2016”ya idmanın 6 növü üzrə 

41 lisenziya qazanıblar.
Ümumilikdə Rio-de-

Janeyroda keçiriləcək Yay 
Olimpiya Oyunlarında rekord 
sayda – 206 ölkədən 10 min 

500 idmançı 306 dəst medal 
uğrunda mübarizə aparacaq.

Rio-de-Janeyrodakı Olimpiya Kəndində 
Azərbaycan bayrağı qaldırılıb


